भारत सरकार
रेल मंत्रालय
राज्‍य सभा
अतारांकित प्रश्‍न सं. 1233
16.08.2013 को दिया जाने वाला उत्‍तर
रेलवे में वरिष्‍ठ पदों पर नियुक्तियां किया जाना  
1233.
श्री आलोक तिवारी :

श्री अरविन्‍द कुमार सिंह : 

श्री प्रभात झा : 

श्रीमती कुसुम राय : 
क्‍या रेल मंत्री यह बताने की कृपा करेंगे कि:

(क)
रेलवे बोर्ड में महाप्रबंधक और इसमें सदस्‍य और अध्‍यक्ष की नियुक्ति हेतु प्रक्रिया एवं अर्हता संबंधी शर्तों का ब्‍यौरा क्‍या है;  
(ख)
क्‍या रेलवे में अनेक वरिष्‍ठ पदों को जानबूझकर रिक्‍त रखा जाता है और अनेक मामलों में वरिष्‍ठता की उपेक्षा की जाती है;  
(ग) 
यदि हां, तो विगत चार वर्षों का तत्‍संबंधी ब्‍यौरा क्‍या है;
(घ) 
मामले-वार वरिष्‍ठता की उपेक्षा करने तथा महाप्रबंधक एवं उससे ऊपर के पदों सहित वरिष्‍ठ पदों को रिक्‍त रखने के क्‍या-क्‍या कारण हैं;
(ड.) 
क्‍या सरकार भ्रष्‍टाचार पर अंकुश लगाने के उद्देश्‍य से डी.आर.एम. और उनसे वरिष्‍ठ पदों पर नियुक्ति के लिए नियम बनायेगी और यदि हां, तो तत्‍संबंधी ब्‍यौरा क्‍या है; और 
(च) 
यदि नहीं, तो इसके क्‍या कारण हैं?
उत्‍तर
रेल मंत्रालय में राज्‍य मंत्री (श्री कोटला जय सूर्य प्रकाश रेड्डी)
(क) से (च) : एक विवरण सभा पटल पर रख दिया गया है। 
*****
रेलवे में वरिष्‍ठ पदों पर नियुक्तियों किए जाने के संबंध में 16.08.2013 को राज्‍य सभा में    श्री आलोक तिवारी, श्री अरविन्‍द कुमार सिंह, श्री प्रभात झा और श्रीमती कुसुम राय द्वारा पूछे जाने वाले अतारांकित प्रश्‍न संख्‍या 1233 के भाग (क) से (च) के उत्‍तर से संबंधित विवरण.
(क): महाप्रबंधकों के पद, इनके लिए निर्धारित किए गए मानदंडों के अनुसार, समय-समय पर यथा संशोधित, दिनांक 16.07.86 के संकल्‍प के तहत भरे जाते हैं. निर्धारित किए गए बुनियादी मानदंड यह है कि संगठित ग्रुप 'ए' की आठ रेल सेवाओं से संबंधित अधिकारियों को इन पदों की नियुक्ति के लिए पात्र माना जाता है और इस प्रयोजनार्थ इन सेवाओं से संबंधित वरिष्‍ठ प्रशासनिक ग्रेड अधिकारियों की परस्‍पर वरिष्‍ठता सूची तैयार की जाती है. 25 वर्ष की ग्रुप 'ए' सेवा वाले और वरिष्‍ठ प्रशासनिक ग्रेड में काम करने वाले अधिकारियों पर विचार किया जाता है और उच्‍चतर प्रशासनिक ग्रेड में कार्य करने वाले अधिकारियों को वरिष्‍ठ प्रशासनिक ग्रेड में कार्य करने वाले अधिकारियों के ऊपर रखा जाता है. केवल उन अधिकारियों के नाम को पैनलबद्ध करने और नियुक्ति करने के लिए विचार किया जाता है जिनकी कम-से-कम केवल दो वर्ष की ही सेवा शेष बची हो. ये पैनल एक उच्‍च स्‍तरीय चयन समिति की सिफारिश के आधार पर बनाए जाते हैं जिनमें अध्‍यक्ष के रूप में अध्‍यक्ष रेलवे बोर्ड और दो अन्‍य सदस्‍य होते हैं जिनमें एक सदस्‍य कार्मिक एवं प्रशिक्षण विभाग का सचिव होता है और दूसरा सदस्‍य मंत्रिमंडल सचिव द्वारा मनोनीत किया गया रेलवे बोर्ड का सदस्‍य होता है. पैनल को मंत्रिमंडल की नियुक्ति संबंधी समिति द्वारा अनुमोदित किया जाता है और मंत्रिमंडल की नियुक्ति संबंधी समिति के अनुमोदन से इस प्रकार की विशिष्‍ट नियुक्तियां की जाती हैं.

 
जहां तक रेलवे बोर्ड के सदस्‍यों के पदों का संबंध है, ये पद समय-समय पर यथा संशोधित, दिनांक 16.07.86 के संकल्‍प के तहत भरे जाते हैं. सदस्‍यों के पदों के लिए, सामान्‍यत: रिक्ति होने की तारीख से अधिकारी के पास दो वर्ष की सेवा शेष होनी चाहिए और उस अधिकारी द्वारा सामान्‍यत: महाप्रबंधक (ओपन लाइन) के रूप में एक वर्ष तक कार्य किया होना चाहिए. वित्त आयुक्‍त (रेलें) के पद के लिए, महाप्रबंधक/समकक्ष किसी पद पर एक वर्ष की सामान्‍य सेवा आवश्‍यक है. जहां तक अध्‍यक्ष, रेलवे बोर्ड के पद का संबंध है, इसके लिए अधिकारी की सदस्‍य तथा चेयरमैन के रूप में कम-से-कम दो वर्ष की सेवा होनी चाहिए तथा चेयरमैन रेलवे बोर्ड के रूप में कार्य करने के लिए कम से कम एक वर्ष की सेवा शेष हो.

(ख) और (ग): आज की तारीख में, भारतीय रेलों पर महाप्रबंधक/समकक्ष के छब्‍बीस पद हैं. इनमें से सात पद खाली हैं. बहरहाल, यह सुनिश्चित करने के लिए इन पदों का कार्य प्रभावित न हो, इसके लिए वैकल्पिक व्‍यवस्‍थाएं की गई हैं. खाली पदों का भरा जाना एक सतत् प्रक्रिया है, जिसमें सरकार के विभिन्‍न स्‍तरों पर कार्रवाई तथा अनुमोदन शामिल होता है.

(घ): महाप्रबंधकों और सदस्‍यों के पद किसी विशिष्‍ट संवर्ग अथवा सेवा से संबंधित नहीं होते हैं. ये पद पदोनति द्वारा नहीं अपितु नियुक्ति के जरिए भरे जाते हैं और इसलिए वरिष्‍ठता के अनुसार नियुक्ति किए जाने का प्रश्‍न ही नहीं उठता. ये पद किसी विशिष्‍ट रिक्ति होने के उपरान्‍त ही भरे जाते हैं और पैनलबद्ध किए गए अधिकारियों को ही क्लियरेन्‍स प्रदान की जाती है. इस मुद्दे का एक और पहलू भी है. इस‍के लिए निर्धारित किया गया है कि संगठित ग्रुप 'ए' की आठ सेवाओं में से किसी भी एक सेवा से संबंधित अधिकारी किसी भी अवधि में महाप्रबंधक/समकक्ष (26 में से 9) के पदों की कुल संख्‍या के 37.5% से अधिक पदों पर काबिज नहीं हो सकते. इसलिए, प्राय: यह होता है कि किसी सेवा विशेष के 9 अधिकारी यदि पहले से ही महाप्रबंधक/समकक्ष पदों पर काबिज हों तो अगली रिक्ति पर उस सेवा विशेष से संबंधित अधिकारी द्वारा नहीं भरी जाएगी, चाहे वह अधिकारी उस पैनल में वरिष्‍ठतम अधिकारी ही क्‍यों न हो.

(ड.) और (च): ऐसे विस्‍तृत आंतरिक दिशा-निर्देश विद्यमान हैं जिनका अनुपालन संगठित ग्रुप ‘ए’ की 8 सेवाओं से संबंधित वरिष्‍ठ प्रशासनिक ग्रेड के अधिकारियों को मंडल रेल प्रबंधक के रूप में शार्टलिस्‍ट करने के लिए किया जाता है. यह निर्धारित किया गया है कि शॉर्ट-लिस्‍ट किए गए उन अधिकारियों जिनकी आयु 52 वर्ष से कम हों,  को मंडल रेल प्रबंधक के रूप में तैनात किया जाता है. माननीय रेल मंत्री जी के अनुमोदन से ही यह शॉर्ट-लिस्‍ट तैयार की जाती है. यह प्रणाली पिछले काफी लंबे समय से ही निर्बाध रूप से कार्य कर रही है.
*****
UQ 1233 D

